
uppsøgn

Vilmund Jacobsen

Eiðismaðurin Grímur Ham­
mer, sum læt seg stilla upp 
móti sitandi formanni í Før­
oya Fiskimannafelag, meðan 
hann var í starvi í felagnum, 
er uppsagdur. Hetta hendi 
næst seinasta mikudag, tá Jan 
Højgaard klokkan 15 henda 
seinnapartin gav honum 
uppsøgnina. Grundgevingin 
fyri at siga Grím úr starvi er 
”lækkan av starvsfólki”, sum 
tað eitur í uppsøgnini. 

Fekk ein tíma
Tá Jan hevði handað honum 
uppsøgnina, varð Grímur 
biðin um at taka alt tað, 
hann átti á skrivstovuni og 
at lata felagnum tað, sum 
felagið eigur. Síðan fekk 
hann at vita, at hann skuldi 
ikki koma aftur, heldur ikki 
dagin eftir.

Grímur Hammer hevði 
ongar viðmerkingar til upp­
søgnina, tá Sosialurin tosaði 
við hann í vikuni, men vit 
hava skilt, at uppsagnartíðin 
hjá honum sambært setanar­
skrivinum er tríggir mánaðir 
- frá 1. apríl 2013 at rokna.

Í uppsagnarbrævinum 
stendur eisini, at hann er 
frítt stillaður, sum tað eit­
ur, men kortini er hann ikki 
vælkomin at arbeiða í upp­
sagnartíðini.

Ikki óvæntað
Tá Sosialurin skifti orð við 
Grím Hammer í tíðini, meðan 
valið í Fiskimannfelagnum 
stóð upp á, segði hann seg 
ikki vænta, at hann fór at 
gerast drúgvur í starvinum í 
felagnum. Hann hevur eisini 
sagt, at hevði samstarvið 
millum hann og formannin 
verið betri, hevði hann held­
ur ikki stillað upp móti hon­
um.

Jan Højgaard gjørdist 
vinnari á valinum í kapping 
við Grím Hammer og Sakaris 
Zachariassen, og Jan er nú 
farin undir sítt triðja skeið 
sum formaður.

Ein av hansara fyrstu av­
gerðum innanveggja er at 
siga avbjóðaran úr starvi.

Meiri arbeiði
At arbeiðsuppgávurnar á 
skrivstovu Fiskimannafelag­
sins eru minkaðar, soleiðis at 

grundarlag er fyri ”lækkan 
av starvsfólki”, sum sagt 
verður í uppsøgnini av Grím­
uri, kann í vanligum manna­
eygum tykjast ivingarsamt.

Eitt nú verður limagjaldið 
hjá fiskimonnum nú kravt 
inn so hvørt og verður bókað 

so hvørt, sum tað verður 
goldið. Skipanin hevur verið 
hon, at fiskimenn rindaðu 
850 krónur í limagjaldi um 
árið, umframt 5,5% av frí­
tíðarlønini. Nú skulu 1,25% 
roknast av hýruni hvønn túr 
sær, og hetta fer - alt annað 

líka - at krevja meiri umsit­
ing og bókingararbeiði.

Fimm á fundi
Sosialurin hevur skilt, at 
fimm stjórnarlimir av sjey 
vóru á fundi henda dagin, 
tá gjørt varð av at siga Grím 

Hammer úr starvi. Sámal 
Poulsen, næstformaður 
felagsins og Sniðálvur 
Røvilsberg, sum eisini er í 
stjórn felagsins, vóru ikki við.

Uppsøgnin er undirskriv­
að av Jan Højgaard, felags­
formanni.

Vilmund Jacobsen

- Tað er ikki nakað nýtt, at 
tørvur leingi hevur verið 
á at styrkja Føroya Fiski­
mannafelag fakliga. Hetta 
var longu frammi í valstríð­
num, tá eg varð valdur fyri 
seks árum síðan. Tað, sum 
felagið í størri mun hevur 
brúk fyri, er fakligur førleiki 
og málsviðgerð, eitt nú at 
ráðgeva í tryggingarspurn­
ingum, almannamálum og 
málum, sum viðkoma myn­
dugleikum annars.

Jan Højgaard, formaður í 
Fiskimannafelagnum, sigur, 

at uppstillingin hjá Grími 
Hammer til formansvalið 
als ikki er orsøkin til, at 
felagið nú hevur gjørt av at 
siga honum úr starvi.

- Tað er eingin orsøk 
til, at felagið, nú tørvurin 
á fakkunnleika er so stór­
ur, hevur tvey fólk á skriv­
stovuni sum gera sama ar­
beiði. Hetta er ikki neyðugt 
í mun til tann tørv, sum er 
á at fáa fakkunnleika og 
málsviðgerð í felagið, sigur 
hann.

Taka støðu seinni
Spurdur, um uppsøgnin av 

Grímuri Hammer merkir, at 
Fiskimannafelagið nú fer at 
seta annað fólk í starv, sigur 
hann, at tað fer felagið, sum 
tíðin gongur, at taka støðu 
til.

- Eg brúki nógva tíð til at 
vera málsviðgeri í ymiskum 
málum og viðurskiftum, og 
tað tekur so aftur burtur 
av tíðini, ið skuldi farið til 
annað arbeiði á skrivstovu­
ni.

Jan sigur, at felagið í so 
máta hevur tveir møgu­
leikar - antin at seta fakfólk 
í starv ella at keypa tæn­
astuna uttanfyri húsið.

- Vit hava eisini nógv 
rættarmál koyrandi, og tað 
kann ikki vera rætt, at eg 
sum formaður skal sita ein 
heilan dag og blaða í lóg­
gávu um eitt og annað, sum 
hevur við okkara limir at 
gera, sigur felagsformaður­
in.

Jan Højgaard sigur, at 
hann hevur ongar viðmerk­
ingar til, hví Fiskimanna­
felagið ikki vil hava Grím 
Hammer at arbeiða á skriv­
stovuni í uppsagnartíðini.

- Eg dugi ikki at síggja, at 
tað hevur almennan áhuga, 
leggur hann aftrat.

Størri fakligur førleiki í felagið
Jan Højgaard, felagsformaður, sigur, at tað avgjørt eingin samanhangur er millum uppstillingina 
hjá Grímuri Hammer til valið í Fiskimannafelagnum og uppsøgnina, sum hann nú hevur fingið

Avbjóðari uppsagdur
Jan Højgaard, formaður í Føroya Fiskimannafelag, hevur givið Grímuri Hammer sekkin. Hann fekk 
ein tíma til at pakka síni ting á skrivstovuni. Grímur Hammer hevur verið partur av skrivstovuni hjá 
Fiskimannafelagnum seinasta hálvt fimmta árið - tey fyrstu árini í læru og tey seinnu sum skrivstovumaður

- Tað kann ikki vera rætt, at eg sum formaður skal sita 
ein heilan dag og blaða í lóggávu um eitt og annað, sum 

hevur við okkara limir at gera, sigur Jan Højgaard

Grímur Hammer, ið læt seg stilla upp til valið í Føroya Fiskimannafelag, er ikki longur í 
starvi í felagnum, sum hann hevur verið partur av seinasta hálvt fimmta árið

